
Ynglŷn â Cylch Meithrin Rhaeadr 

Enw’r lleoliad Cylch Meithrin Rhaeadr 

Categori’r gofal a ddarperir Gofal dydd llawn 

Person(au) cofrestredig  

Unigolyn cyfrifol (os yw’n berthnasol) Claire Evans 

Person â gofal Kelly Thompson 

Nifer y lleoedd 24 

Amrediad oedran y plant 2 i 5 blwydd oed 

Nifer y plant 3 a 4 mlwydd oed 12 

Nifer y plant sy’n cael eu hariannu ar gyfer 
addysg gynnar 

12 

Diwrnodau / amseroedd agor 08:00 – 15:30 Dydd Llun i Ddydd Gwener 

Gwasanaeth Dechrau’n Deg Nac oes 

Iaith y lleoliad Cymraeg 

A yw’r Cynnig Gofal Plant ar gael yn y 
lleoliad hwn? 

Ydy 

Cynnig y Gymraeg yn Rhagweithiol Mae'r gwasanaeth hwn yn rhagweld, yn 
nodi ac yn diwallu anghenion Cymraeg a 
diwylliannol pobl sy'n defnyddio'r 
gwasanaeth, neu a all ei ddefnyddio. 

Dyddiad arolygiad blaenorol AGC 26 Medi 2022 

Dyddiad arolygiad blaenorol Estyn Arolwg cyntaf 

Dyddiadau’r ymweliad(au) arolygu 
hwn/hyn 

01/04/2025 

Ychydig iawn o blant sy’n dod o gartrefi lle siaredir Cymraeg ar yr aelwyd.   

Crynodeb 

Thema Barn 

Lles Rhagorol 

Dysgu 

(mae hyn yn berthnasol i blant tair a phedair oed 
yn unig nad ydynt yn cael addysg mewn lleoliad 
a gynhelir) 

Rhagorol 

Gofal a datblygiad Rhagorol 

Addysgu ac asesu 

(mae hyn yn berthnasol i blant tair a phedair oed 
yn unig nad ydynt yn cael addysg mewn lleoliad 
a gynhelir) 

Rhagorol 

Yr amgylchedd Rhagorol 

Arweinyddiaeth a rheolaeth Rhagorol 

Diffyg cydymffurfio 

Ni chanfyddwyd unrhyw ddiffyg cydymffurfiaeth yn ystod yr arolwg yma. 

Argymhellion 

A1. Datblygu ymhellach y cyfleoedd i hyrwyddo ymwybyddiaeth plant o ddiwylliannau ac 
anghenion amrywiol. 

Beth sy’n digwydd nesaf 

Bydd AGC ac Estyn yn gwahodd y lleoliad i baratoi dau astudiaeth achos ar eu gwaith 
mewn perthynas â defnydd o’r ardal allanol ynghyd a’u partneriaethau gyda’r gymuned 
i’w ledaenu ar eu gwefannau. 

Prif ganfyddiadau 

Lles:  Rhagorol 

Mae bron pob un o’r plant yn hapus ac yn ddiogel iawn yn y lleoliad ac yn gwybod eu bod 
yn cael eu parchu gan bob ymarferydd. Mae ganddynt ymdeimlad cryf iawn o berthyn ac 
mae ganddynt lais cadarn ac yn hyderus i fynegi sut y maent eisiau defnyddio’r 
amgylchedd. Er enghraifft, gwnânt gyfraniadau helaeth am yr hyn y maent am ei wneud yn 
yr ardal allanol ac mae hynny’n arwain at deimladau o falchder. Maent yn dewis eu 
hadnoddau yn annibynnol ac yn dilyn trywydd eu hunain wrth reddf, er enghraifft, wrth 
greu sioe yn yr ardal berfformio a chasglu dŵr o’r tap allanol i arbrofi gyda’r pibau. Mae 
bron pob un o’r plant yn llwyddo i gyfleu eu teimladau a’u hanghenion personol yn 
effeithiol. Er enghraifft, wrth fynd o un ardal i’r llall, wrth gasglu dŵr a llaeth i’w yfed ac 
wrth olchi eu dwylo’n annibynnol. Mae’r plant yn manteisio ar y cyfleoedd sydd wedi eu 
cynllunio a’r adnoddau sydd wedi eu gosod allan yn barod iddynt gan benderfynu ble y 
maent am chwarae a phryd y maent am wneud hynny. Er enghraifft, gwelwyd plant yn 
eistedd yn yr ardal allanol am gyfnod estynedig yn mwynhau edrych ar lyfr. Gyda’i gilydd, 
mae hyn yn cyfrannu’n effeithiol at ddatblygu annibyniaeth a lles y plant.  

Mae plant o bob oed yn setlo'n arbennig o gyflym ar ddechrau pob sesiwn ac yn teimlo'n 
hollol hapus. Clywyd plant yn gweiddi ‘hwyl’ wrth eu rhieni/gwarchodwyr cyn mynd ati yn 
syth i chwarae'n frwdfrydig gyda eu ffrindiau. Mae bron bob un yn mwynhau eu chwarae ac 
yn llawn cyffro. Mae chwerthin i’w glywed yn helaeth ar draws y lleoliad, er enghraifft wrth 
iddynt rasio beiciau i lawr y llwybr tuag at y brif fynedfa. 

Mae plant o bob oed yn rhyngweithio’n effeithiol â'i gilydd a chydag ymarferwyr. O 
ganlyniad, maent yn gofalu am ei gilydd ac wedi ffurfio perthnasoedd agos. Mae bron bob 
plentyn yn dangos caredigrwydd arbennig tuag at ei gilydd. Er enghraifft, maent yn barod i 
gefnogi ei gilydd, trwy gydweithio yn yr ardal chwarae rôl, trwy ddosbarthu’r cadeiriau 
adeg byrbryd ac wrth gasglu ffrwythau. Mae gan y rhan fwyaf ddiddordeb brwd i chwarae 
rôl gyda’u ffrindiau. Er enghraifft, wrth esgus ei bod yn Noswyl Nadolig a chanu caneuon 
Nadoligaidd wrth aros am Siôn Corn yn yr ystafell sensori. Mae bron bob un o’r plant yn 
hyderus ym mhresenoldeb ymwelwyr, roeddynt yn awyddus i gael gwybod enwau pawb a 
thrafod y penbyliaid a’r moch cwta yn y lleoliad.   

Mae bron bob plentyn yn weithgar ac yn dysgu’n effeithiol trwy chwarae. Maent yn 
mwynhau cyfleoedd penigamp i ddatblygu eu medrau corfforol. Maent yn manteisio’n 
llwyr ar gyfleoedd arbennig i ddringo rhaffau a choed, cydbwyso ar raff ynghyd â mwynhau 
byd natur.  

Mae bron bob plentyn yn datblygu medrau dysgu annibynnol yn effeithiol iawn. Maent yn 
arllwys eu diodydd eu hunain mewn mygiau go iawn ac yn eu rhoi mewn powlen priodol ar 

ôl gorffen. Maent yn ailgylchu unrhyw wastraff gan ddefnyddio biniau priodol. Maent hefyd 
yn cymryd cyfrifoldeb rheolaidd dros eu hylendid personol, yn defnyddio’r tŷ bach yn 
annibynnol ac yn golchi a sychu eu dwylo wedi gorffen. 

Dysgu (mae hyn yn berthnasol i blant tair a phedair oed yn unig nad ydynt yn cael 
addysg mewn lleoliad a gynhelir):  Rhagorol 

Mae bron bob plentyn yn gwneud cynnydd cadarn iawn o’u mannau cychwyn, yn enwedig 
medrau corfforol a chymdeithasol. Maent yn ddysgwyr cwbl anturus, di-ofn a chwilfrydig. 
Maent yn meithrin cydberthnasau cymdeithasol rhagorol ag eraill. Mae bron bob plentyn 
yn cymryd eu tro ac mae eu hymddygiad yn ardderchog, sy'n arwain at amgylchedd 
hamddenol ac effeithlon, lle mae pawb yn brysur yn dysgu. 

Mae bron bob plentyn yn gwneud cynnydd cryf iawn wrth ddatblygu eu medrau 
cyfathrebu. Maent yn gwrando’n ofalus ar ymarferwyr a phlant eraill ac yn ymateb yn 
hyderus wrth siarad ag ymwelwyr. Mae bron bob plentyn yn ymuno â chaneuon a storïau 
yn llwyddiannus yn ystod sesiynau amser cylch ac mae’r lleiafrif yn dechrau ailadrodd 
llawer o ganeuon wrth chwarae. Er enghraifft, wrth osod canhwyllau ar gacen toes maent 
yn canu “Penblwydd hapus i bawb” ac yn llwyddo i ddenu mwyafrif y plant i ymuno â’r 
gân.  

Mae bron bob plentyn yn mwynhau storïau ac yn ymuno â darnau cyfarwydd iawn o’r stori. 
Maent yn gwybod sut i drin a thrafod llyfrau fel darllenwyr ac yn deall bod ystyr i’r geiriau 
a’r lluniau. Er enghraifft, yn dilyn print â bys ac yn pwyntio at y lluniau wrth adrodd stori i 
ymarferydd oedd yn sâl yn gwely. Mae tua hanner y plant yn dechrau adnabod sain 
cychwynnol llythrennau. Mae bron bob plentyn yn defnyddio ystod eang o offer yn fedrus 
wrth arbrofi a gwneud marciau. Mae ychydig iawn o blant yn dechrau deall swyddogaeth 
ysgrifennu drwy farcio ambell lythyren yn ei henw yn yr ardal greadigol.  

Mae medrau rhifedd y rhan fwyaf o blant yn datblygu’n dda iawn, gyda’r mwyafrif yn cyfri i 
ddeg yn llwyddiannus ac yn adnabod lliwiau yn y ddwy iaith. Mae’r rhan fwyaf o blant yn 
dangos dealltwriaeth gadarn o gysyniadau mathemategol wrth chwarae ac archwilio. 
Maent yn deall cysyniad o amser wrth ddatgan bod y gacen yn cymryd 5 munud i goginio 
ac wrth gyhoeddi bydd y sioe yn cychwyn mewn 10 munud. Maent yn defnyddio geirfa 
briodol fel 'llawn', 'gwag', un yn fwy’ neu 'llai' wrth drafod faint o hylif lliw y mae angen 
iddynt ei arllwys i greu paned o de blasus ac wrth lenwi tryciau mawr â phridd yn y 
goedwig. 

Trwy ddefnyddio ystod eang o offer, mae bron bob plentyn yn datblygu eu medrau digidol 
yn effeithiol iawn. Er enghraifft, maent yn defnyddio camerâu yn hyderus i dynnu ffotograff 
o ymarferydd ar ôl sesiwn ymbincio, ac yn defnyddio gliniadur i archebu bwyd ar lein. 
Mae’r rhan fwyaf o blant yn ystyried sut i ddatrys problemau ac yn dyfalbarhau â thasgau. 

Er enghraifft, wrth gael anhawster i dorri llysiau i ginio, maent yn dyfalbarhau â nifer o 
wahanol ffyrdd cyn ei ddatrys drwy ddefnyddio cyllell fach.  

Mae medrau creadigol y rhan fwyaf o blant yn datblygu’n hyfedr. Maent yn gwneud 
penderfyniadau a dewisiadau doeth am beth i’w defnyddio wrth weithio’n greadigol. Mae’r 
rhan fwyaf yn medru mynegi eu hunain yn dda iawn wrth chwarae rôl o fewn cyd-destun 
go iawn. Maent yn cyd-chwarae’n ddychmygus ac yn ymgolli’n llwyr am gyfnod o amser 
wrth gymhwyso eu medrau i ddyfeisio gemau a mwynhau’r hyn sydd gan natur i’w gynnig 
yn yr allanol.  

Mae bron bob plentyn yn datblygu eu medrau corfforol ymhell uwchlaw’r disgwyl. Maent 
yn defnyddio ystod o offer awyr agored yn fentrus i wella’u medrau echddygol bras pan 
fyddant yn dringo ysgol i ben coed, yn siglo ar siglen o deiars neu’n croesi rhwyd cargo yn 
hyderus. Mae bron bob plentyn yn gwneud cynnydd arbennig mewn perthynas â medrau 
echddygol manwl wrth daro hoelion â morthwyl ac wrth ddefnyddio pibedu i godi dŵr 
lliwgar yn ofalus i’r cwpan tseina. 

Gofal a datblygiad:  Rhagorol 

Mae ymarferwyr yn sicrhau bod iechyd a lles plant yn flaenoriaeth. Maent yn gydwybodol 
ac effeithiol iawn wrth gynllunio amrywiaeth dda o weithgareddau sy’n effeithio’n 
gadarnhaol ar ddatblygiad y plant. Mae eu holl bolisïau’n gyfredol ac ar waith trwy gydol y 
lleoliad. Mae ganddynt wybodaeth a dealltwriaeth helaeth mewn perthynas â diogelu 
plant ac yn gwybod beth i'w wneud os bydd ganddynt bryderon am ddiogelwch plentyn. 
Mae’r arweinwyr yn sicrhau bod gan bob un o’r ymarferwyr dystysgrif cymorth cyntaf 
cyfredol er mwyn sicrhau eu bod yn hyderus i ddelio ag unrhyw ddamweiniau. Cedwir 
cofnodion effeithiol o unrhyw ddamweiniau gan gynnwys y cymorth cyntaf a roddwyd. 
Mae ymarferwyr yn rhoi sylw helaeth i bob agwedd ar hylendid y plant gan eu hatgoffa i 
olchi eu dwylo ar ôl gweithgareddau. Maent yn annog plant i fwyta ac yfed yn iach a 
chymryd rhan mewn gweithgareddau corfforol yn ddyddiol. Maent yn cadw cofnodion clir 
o alergeddau ac anghenion dietegol y plant ac mae’r wybodaeth yn cael ei arddangos yng 
nghegin y lleoliad. Mae ymarferwyr yn cadw cofnodion am yr hyn mae’r plant yn ei wneud 
yn ddyddiol ac yn rhoi'r wybodaeth ddiweddaraf i'r rhieni wrth iddynt gael eu casglu. O 
ganlyniad, mae trefniadau’r lleoliad ar gyfer diogelu plant yn bodloni’r gofynion ac nid 
ydynt yn achosi pryder. 

Mae ymarferwyr yn gryfder arbennig yn y lleoliad. Mae ganddynt i gyd berthynas arbennig 
gyda’r holl blant. Trwy gydol y dydd, maent bob amser yn eu cyfarch mewn modd hapus a 
chynnes. Maent yn ymddwyn mewn modd effeithiol iawn gan ddeall pryd i ymyrryd a 
phryd i adael y plant i ddatblygu eu sgiliau a’u medrau yn annibynnol. Mae ymarferwyr yn 
addfwyn ac wedi ymlacio yng nghwmni’r plant. Ychydig iawn o enghreifftiau a welwyd ble 
bu’n rhaid iddynt ddefnyddio strategaethau rheoli ymddygiad ond gwnaethpwyd hynny 
mewn modd tyner a gofalgar iawn. Mae ymarferwyr yn cefnogi’r plant yn dda iawn ac yn 

siarad â hwy yn sensitif, gan eu canmol yn helaeth ym mhob gweithgaredd. Oherwydd 
ethos y lleoliad, mae ymarferwyr yn cadw llygad ar y plant ond yn gadael iddynt reoli eu 
chwarae heb ymyrryd yn ddi-angen. Mae hyn yn gryfder eithriadol yn y lleoliad. Er 
enghraifft, maent yn gadael i blant greu sioe ar y llwyfan, gan wrando ar eu trafodaethau 
a’u syniadau o bell. 

Mae ymarferwyr yn cynllunio yn ôl diddordebau, syniadau a digwyddiadau sydd yn 
effeithio ar y plant. O ganlyniad, maent yn mynd ati i ddatblygu cyfleoedd i’r plant yn 
arbennig o effeithiol. Maent hefyd yn rhoi profiadau go-iawn bywyd iddynt. O ganlyniad, i 
farwolaeth pysgodyn aur y lleoliad, trafodwyd cylch bywyd gyda’r plant, teithiwyd ar 
drafnidiaeth gyhoeddus i brynu dau fochyn cwta newydd. Atgyfnerthwyd y pwysigrwydd o 
ofalu am anifeiliaid trwy wahodd ymwelydd i dorri ewinedd y moch cwta ac annog plant i 
frwsio eu cot. Mae ymarferwyr yn adnabod pob plentyn yn eithriadol o dda ac yn dangos 
balchder yn eu llwyddiannau. Mae ganddynt bartneriaeth gynhyrchiol iawn â rhieni. Maent 
yn trafod anghenion a chyflawniadau eu plant yn rheolaidd sydd yn cael effaith 
gadarnhaol iawn ar ddatblygiad y plant. 

Addysgu ac asesu (mae hyn yn berthnasol i blant tair a phedair oed yn unig nad ydynt 
yn cael addysg mewn lleoliad a gynhelir):  Rhagorol 

Mae gan ymarferwyr ddealltwriaeth ragorol o ddatblygiad plant ac yn adnabod anghenion 
a chryfderau unigol pob plentyn. Maent wedi mabwysiadu Cwricwlwm i Gymru yn 
llwyddiannus, gydag ymagwedd ymatebol a phwrpasol wrth gynllunio. Maent yn cefnogi’r 
plant wrth arwain eu dysgu, gan ddefnyddio eu diddordebau i sbarduno chwilfrydedd a 
datblygu medrau ar draws y cwricwlwm. 

Mae ymarferwyr yn defnyddio gweithdrefn asesu effeithiol i amlygu cynnydd a chynllunio 
camau nesaf. Trwy arsylwi’n rheolaidd, maent yn addasu’r ddarpariaeth a rhannu 
llwyddiannau gyda rhieni a gofalwyr. Mae’r wybodaeth yn cael ei adolygu’n gyson i sicrhau 
cynnydd. Mae’r cynllunio’n ystyrlon yn ymateb i anghenion unigol, gan sicrhau 
cydbwysedd rhwng archwilio profiadau newydd a dychwelyd at weithgareddau cyfarwydd 
er mwyn cynnal cyfareddion y plant.  

Mae ymarferwyr yn darparu cyfleoedd cyfoethog i blant archwilio adnoddau’n rhydd, heb 
ddisgwyliad o ganlyniad penodol. Mae hyn yn meithrin medrau creadigol a dychymyg y 
plant yn hynod lwyddiannus. Mae’r cynllunio gofalus o’r amgylchedd mewnol ac allanol yn 
rhoi rhyddid i’r plant ddewis ble i archwilio. 

Mae ymarferwyr yn manteisio’n wych ar gyfleoedd i ymestyn profiadau’r plant trwy 
ymweliadau â’r gymuned leol a chroesawu ymwelwyr yn rheolaidd. Mae’r profiadau 
gwerthfawr hyn yn meithrin dealltwriaeth y plant o’r byd o’u hamgylch, gan greu 
cysylltiadau ystyrlon â’r gymuned. Er enghraifft, mae’r plant yn ymateb â chyffro i 
ymweliad gan aelod o’r gymuned i ddangos sut i ofalu am y moch cwta. Yn ogystal, maent 

yn ymweld â chartref yr henoed, lle maent yn canu caneuon Cymraeg, gan feithrin 
cysylltiadau rhyng-genedlaethol ac ymdeimlad o falchder yn eu diwylliant. 

Mae ymarferwyr yn hyrwyddo llythrennedd yn effeithiol trwy ddarparu cyfleoedd i blant i 
ddatblygu medrau llafar, gwrando a defnyddio’r Gymraeg mewn cyd-destunau ystyrlon. 
Maent yn datblygu dealltwriaeth cynnar y plant o’r Gymraeg yn llwyddiannus iawn ac yn 
defnyddio ymadroddion Cymraeg yn effeithiol wrth gyfathrebu. Mae caneuon Cymraeg yn 
cael eu defnyddio’n gyson i atgyfnerthu iaith mewn ymarferion dyddiol. 

Mae ymarferwyr yn meithrin cariad at ddarllen trwy greu awyrgylch lle mae darllen yn rhan 
naturiol o fywyd dyddiol y plant. Mae llyfrau ar gael ym mhobman, gan gynnwys mewn 
cysgodfa neu o dan y coed yn y goedwig, sy’n annog darllen fel gweithgaredd pleserus. Yn 
ogystal, mae ymarferwyr yn cynnig cyfleoedd eang i ddatblygu medrau marcio cynnar 
drwy ddefnyddio amrywiaeth o gyfryngau a dulliau ymarferol. 

Mae ymarferwyr yn fodelau rôl iaith gwych gan ddefnyddio cwestiynu effeithiol i annog 
plant i fynegi eu meddwl, datrys problemau a dysgu o’u camgymeriadau. Un o 
nodweddion rhagorol y ddarpariaeth yw ansawdd y rhyngweithio rhwng ymarferwyr a 
phlant. Maent yn gwybod pryd i sefyll yn ôl ac arsylwi, a phryd i ymyrryd yn fedrus. 

Mae ystod eang o adnoddau yn y gegin mwd a’r cornel cartref sy’n cefnogi datblygiad 
medrau rhifedd yn llwyddiannus ac mae ymarferwyr yn annog cyfrif wrth i blant chwarae 
yn yr amgylchedd Mae plant yn defnyddio offer dilys i archwilio cysyniadau mathemategol 
fel llawn, gwag, bach, mawr, trwm ac ysgafn mewn cyd-destunau bywyd bob dydd. O 
ganlyniad, maent yn meithrin dealltwriaeth a hyder mewn cysyniadau mathemategol. 

Mae ymarferwyr yn darparu cyfleoedd pwrpasol i’r plant ddefnyddio cyfarpar digidol wrth 
chwarae, gan integreiddio adnoddau real mewn amrywiaeth o gyd-destunau. Er 
enghraifft, defnyddir microdon yn yr ardal glai i blant ‘goginio’ cacennau clai, cyn eu 
gwerthu a defnyddio’r til digidol ar gyfer cyfnewid arian. Mae’r gornel cartref yn llawn 
adnoddau cyfoes sy’n galluogi’r plant i efelychu sefyllfaoedd bywyd go iawn a datblygu 
dealltwriaeth o’r byd digidol. 

Mae ymarferwyr yn darparu profiadau sy’n cefnogi datblygiad ysbrydol, moesol, 
cymdeithasol a diwylliannol y plant yn dda. Maent yn annog chwilfrydedd trwy 
weithgareddau natur, fel tyfu planhigion ffa a chreu ffrâm i sicrhau eu twf. Mae ymarferwyr 
yn darparu cyfleoedd gwych i blant ddod yn ymwybodol o’u hunaniaeth Gymreig trwy 
ddarparu cyfoeth o adnoddau Cymreig mewn modd ystyrlon yn yr amgylchedd.  

Nodwedd ragorol o’r ddarpariaeth yw’r amrywiaeth o gyfleoedd i blant ddatblygu eu 
medrau corfforol, yn enwedig medrau echddygol bras a chymryd risg. Cânt gyfleoedd i 
fwynhau dringo teiars mawr, croesi rhwydi rhaff, a siglo ar siglen teiar sy’n hongian o’r 
coed. Mae ymarferwyr yn hyrwyddo chwarae anturus gan alluogi’r plant i ddringo’n 
hyderus ar ffrâm uchel neu i ben coed. Mae’r cydbwysedd rhwng cyfleoedd corfforol a’r 

agwedd gadarnhaol tuag at risg yn sicrhau datblygiad effeithiol ac yn meithrin 
annibyniaeth a chwarae anturus. 

Yr amgylchedd:  Rhagorol 

Mae gan arweinwyr fesurau a gweithdrefnau helaeth ac effeithiol iawn i sicrhau bod yr 
amgylchedd yn ddiogel ac mewn cyflwr da iawn yn fewnol ac yn allanol. Mae arferion 
hylendid yn gyson dda, gyda’r plant yn cael mynediad annibynnol i olchi eu dwylo. Mae 
hyn wedi ei wreiddio yn y lleoliad, sy'n lleihau'r risgiau i iechyd bob un. Mae ymarferwyr yn 
sicrhau bod plant yn ddiogel trwy eu dealltwriaeth o’u rôl, asesiadau risg cynhwysfawr ac 
asesiadau risg tân. Maent yn ystyried risgiau pob gweithgaredd, fel yn yr ysgol goedwig, 
ond yn awyddus iawn i sicrhau bod plant yn cael cyfle i gymryd risgiau diogel. Mae'r 
lleoliad ar dir yr ysgol leol ac mae’r ardal allanol a mewnol yn ddiogel iawn. Mae’r 
ddarpariaeth yn sicrhau trawstoriad arbennig o fannau chwarae i’r plant, gan gynnwys rhai 
cysgodol pan fo’u hangen. Gan fod rhai o’r drysau'n agored i’r plant yn barhaus, a bod 
ganddynt y rhyddid i grwydro o un ardal i’r llall, mae arweinwyr yn sicrhau bod lefelau 
uchel o oruchwylio a chyfathrebu i gadw pawb yn ddiogel. 

Mae rheolwyr yn sicrhau bod yr amgylchedd yn ddiogel, yn lân, ac  o ansawdd dda. Mae 
ystod o ddodrefn ac adnoddau o ansawdd arbennig o fewn cyrraedd y plant ac mae’r un 
safon i’r adnoddau yn fewnol ac yn allanol. Mae cydraddoldeb ac ymwybyddiaeth 
ddiwylliannol yn cael eu hyrwyddo’n bwrpasol ac mae’r rheolwyr wedi nodi hyn fel maes 
i’w ddatblygu ymhellach. Mae'r ardaloedd tu mewn yn lân, ac wedi eu haddurno gan 
bosteri ac arddangosfeydd o waith y plant. Mae’r amgylcheddau yn cael eu trefnu yn 
effeithiol iawn, gan gynnig ystod eang o gyfleoedd pwrpasol a chyfoethog i blant i 
ymchwilio ac arbrofi yn reddfol. 

Mae gan y lleoliad ardal allanol penigamp sy’n cynnig cyfleoedd gwych i blant gymryd 
risgiau ac i ddatblygu amryw sgiliau. O fewn yr ardal, ceir rhaffau dringo, coed yr anogir 
plant i’w dringo, gwesty i’r bygiau, ardaloedd tawel ac ardal chwarae arbrofol yn y gegin 
fwd. Mae rheolwyr ac ymarferwyr yn ystyried diogelwch yr ardal yn ofalus iawn er mwyn 
sicrhau ddarpariaeth o brofiadau cyfoethog sy’n hyrwyddo medrau a gallu’r plant i gymryd 
risgiau pwrpasol yn llwyddiannus, 

Arweinyddiaeth a rheolaeth:  Rhagorol 

Mae’r arweinydd yn arwain y lleoliad yn hynod effeithiol, gan roi lles y plant wrth galon 
pob agwedd ar y gwaith. Mae ganddi weledigaeth glir ar gyfer y lleoliad ac yn ei rhannu’n 
effeithiol gyda’r ymarferwyr, rhieni a’r gymuned. Mae datganiad o ddiben y lleoliad yn rhoi 
darlun cywir i rieni o’r hyn a gynigir. Mae gan yr arweinydd ddisgwyliadau uchel ohoni ei 
hun, yr ymarferwyr a’r plant, gan sicrhau bod pawb yn cael y cymorth angenrheidiol i 
wireddu eu potensial. Mae’n ymrwymedig i ddiwallu anghenion pob teulu, ac yn 
cydweithio’n agos gyda rhieni i sicrhau’r ddarpariaeth orau i’w plant. Er enghraifft, mae’n 

trefnu nosweithiau rhieni wyneb yn wyneb neu dros y ffôn, yn cydweithio i wella cynnwys 
bocsys bwyd ac yn cynnal sesiynau coginio i rieni a phlant. Mae sesiynau aros a chwarae’n 
rhoi cyfle i rieni brofi awyrgylch y lleoliad. Mae’r berthynas rhwng yr arweinydd, yr 
ymarferwyr a’r rhieni yn gryf iawn.  

Mae’r arweinydd wedi creu awyrgylch cynnes, gofalgar a chartrefol, lle mae pob 
ymarferydd yn teimlo gwerthfawrogiad. Mae’r cydweithio rhyngddi hi, yr unigolyn cyfrifol 
a’r ymarferwyr yn hynod effeithiol. Mae’r unigolyn cyfrifol yn chwarae rhan allweddol, gan 
feddu ar wybodaeth gadarn am weithdrefnau, cryfderau a meysydd i’w datblygu. Cefnogir 
datblygiad proffesiynol yn dda, gyda’r arweinydd yn cynnig cyfleoedd i ymarferwyr 
datblygu eu medrau a’u gwybodaeth. Mae hi’n cynllunio’n effeithiol i hyrwyddo’r Gymraeg, 
er enghraifft, cynhelir sesiynau misol i rieni wella’u Cymraeg drwy weithgareddau hwylus 
fel coginio, gemau a chwarae rôl.  

Mae’r arweinydd a’r ymarferwyr yn gwerthuso gwaith y lleoliad yn effeithiol, gan gynllunio 
gwelliannau ar y cyd. Maent yn defnyddio arsylwadau rheolaidd i ganolbwyntio ar feysydd 
fel effeithiolrwydd yr amgylchedd, datblygiad proffesiynol ymarferwyr, a medrau 
cymdeithasol y plant. Maent yn defnyddio cyllid yn ddoeth, gan gynnwys grant 
amddifadedd, i brynu adnoddau o safon ac i greu profiadau ystyrlon. Er enghraifft, 
cynhaliwyd sesiynau coginio i deuluoedd a chynhyrchwyd bagiau coginio i annog rhieni i 
goginio’n iach gyda’u plant a threulio amser gwerthfawr yn eu cwmni. Mae’r arweinydd a’r 
pwyllgor yn gweithio’n barhaus i godi arian at brofiadau ychwanegol. Mae gweithgareddau 
fel golchi ceir, casglu sbwriel a stondinau cacennau wedi galluogi’r plant i brynu moch 
cwta a dysgu am werth arian a chyfrifoldeb cymunedol.  

Mae prosesau sefydlu cadarn ar waith, gan gynnwys rhestr hyfforddiant gorfodol a dewisol 
yn unol ag anghenion ymarferwyr a phlant. Cynhelir sesiynau goruchwylio a gwerthuso 
rheolaidd, gyda’r ymarferwyr yn cefnogi datblygiad ei gilydd trwy arsylwadau 
cydweithredol. Mae cyfarfodydd wythnosol yn cynnwys agenda clir, lle trafodir 
blaenoriaethau, arfer dda a chynnydd. 

Mae’r lleoliad yn enghraifft ragorol o bartneriaethau cryf â rhieni, busnesau lleol, y 
gymuned a sefydliadau allanol i gefnogi lles a datblygiad plant. Mae’r arweinydd wedi 
sicrhau cysylltiadau ystyrlon, gan greu cyfleoedd dysgu ymarferol megis cydweithio â 
siopau lleol i helpu plant i ddysgu am arian a dewisiadau iach. Mae profiadau fel 
ymweliadau â siop anifeiliaid anwes, nofio a’r parc yn ehangu profiadau diwylliannol ac 
ieithyddol y plant. Trwy godi arian i’r banc bwyd, mae’r plant yn datblygu ymdeimlad o 
gyfrifoldeb cymdeithasol. Mae’r arweinydd hefyd yn mentora arweinwyr lleoliadau cyfagos 
ac yn cydweithio’n effeithiol ag ysgolion lleol i hwyluso pontio a sicrhau parhad yn yr 
addysg Gymraeg. Mae’r berthynas â’r awdurdod lleol ac asiantaethau eraill yn gadarn, gan 
greu rhwydwaith cefnogol o amgylch pob plentyn.  

Ⓗ Hawlfraint y Goron 2025:  Gellir ailddefnyddio’r adroddiad hwn yn ddi-dâl mewn unrhyw fformat neu 
gyfrwng ar yr amod y caiff ei ailddefnyddio’n gywir ac na chaiff ei ddefnyddio mewn cyd-destun 
camarweiniol.  Rhaid cydnabod y deunydd fel hawlfraint y Goron a rhaid nodi teitl yr adroddiad 
penodol. 

Dyddiad cyhoeddi:  09/06/2025 

Copïau o’r adroddiad 

Mae copïau o’r adroddiad hwn ar gael yn y lleoliad ac oddi ar wefan AGC ac Estyn  
(http://careinspectorate.wales) (www.estyn.llyw.cymru) 

Mae AGC ac Estyn yn arfarnu effeithiolrwydd darparwr gan ddefnyddio graddfa bedwar 
pwynt ar gyfer barnau: 

Rhagorol Perfformiad ac arferion cryf iawn, cynaledig 

Da Llawer o gryfderau a dim meysydd pwysig y mae angen eu 
gwella’n sylweddol 

Digonol Cryfderau yn gorbwyso gwendidau ond mae angen gwelliannau 

Gwael Gwendidau pwysig yn gorbwyso cryfderau ac mae angen 
gwelliannau sylweddol 

 
Cyfieithwyd y ddogfen hon gan Trosol/Prysg (Saesneg i Gymraeg). 

